
RESUMO  

A través dos libros de texto dos anos 60 e 70 analízanse as conexións matemáticas 
empregadas no ensino medio nese período. Esta análise permite ver a maior ou 
menor importancia que se lle deron ás conexións e é útil para coñecer aspectos da 
sociedade recollidos nas conexións das matemáticas e os seus cambios, 
contradicindo a crenza do carácter independente dos textos de matemáticas 
respecto á propia sociedade. Veremos exemplos das diferenzas entre unha etapa 
de ditadura e unha de democracia, entre un modelo de matemática tradicional e 
outro de matemática moderna; e alternativas orientadas baixo o prisma da 
fenomenoloxía didáctica e relacionada coas actuais conexións.  

Conexións, matemática moderna, ensino tradicional, cambios sociais.  

1. Introducción 
Nas XIV JAEM [4], expuxemos nunha serie de paneis unha reflexión sobre as aulas de 
matemáticas dos anos 60-80, acompañándoa de textos escolares daqueles anos. Ese 
material foi preparado para unha exposición anterior na Facultade de Matemáticas co 
gallo dos 50 anos dos estudos da carreira en Santiago de Compostela. Para esas 
exposicións recollimos bastante información que aproveitamos no XXII Congreso de 
ENCIGA [3] para reflexionar sobre os cambios producidos no ensino das Matemáticas 
neses 50 anos, empregando os libros de texto como soporte desa reflexión.  
 
Un dos temas no que mellor se observan esas transformacións é o das conexións 
matemáticas, ao se tratar de elementos, aparentemente, máis sensíbeis aos cambios que 
os curriculares. 
 
O interese por traballar na aula con algunhas das múltiples conexións das Matemáticas 
nos campos da ciencia, da arte, así como da vida cotiá dos individuos é innegabél e 
xustificado por razóns educativas e sociais [10,12]. Nos últimos anos presentáronse 
moitas formas de divulgar a matemática conectándoa con outras materias e temáticas 
[2,5]. Ao recoñecer o interese actual das conexións matemáticas, xúrdenos a dúbida de 
saber se é unha nova maneira de desenvolver a matemática educativa ou se xa se 
encontraba nos cursos de hai varias décadas. Se xa apareceran conexións en épocas 
pretéritas, entón cabe preguntarse sobre as diferenzas entre os contidos e a maneira de 
introducilas no pasado e na actualidade.  
 
Unha investigación que tamén analiza a matemática educativa no pasado recente 
empregando os textos escolares de Matemáticas e que, polo tanto, conecta dalgunha 
maneira co que aquí presentamos, é a realizada por M. Sierra [19] que os utiliza para un 
estudo sobre os cambios no ensino das matemáticas desde o franquismo, centrándose 
neste caso no currículo de Análise. 
 
Dirixímonos cara atrás para reflexionar sobre como eran as conexións das matemáticas 
no período de entre hai 30 e 50 anos empregando os libros de texto como documentos. 
Eran do mesmo tipo que as actuais? Que nos mostran e en que medida nos sorprenden? 
Son representativas dun tempo concreto ou, como a maior parte do currículo de 
Matemáticas, son de carácter case intemporal? Se hai 50 anos había unha ditadura e hai 
30 anos se rematara de saír dela, se atoparán testemuñas deses procesos nos contextos 
que aparecen nos textos de matemáticas? 
 
Para relacionar mellor os modelos pasados co actual, presentamos na seguinte táboa as 
equivalencias por idades entre o Bacharelato reformado en 1957, a EXB/BUP de 1970 e 
a ESO/Bacharelato de 1992: 

Idades[1] 11 12 13 14 15 16 17 18 

Plan 1957[2] 1ºBach 2ºBach 3ºBach 4ºBach 5ºBach 6ºBach Preu/COU  

Plan 1970 5ºEXB 6ºEXB 7ºEXB 8ºEXB 1ºBUP/FP 2ºBUP/FP 3ºBUP/FP COU 

Plan 1992 5ºPrimaria 6ºPrimaria 1ºESO 2ºESO 3ºESO 4ºESO 1ºBach 2ºBach 

NOTAS: 
[1] Anos que cumpre o estudante o ano que remata ese curso. 
[2] Os catro primeiros cursos correspondían ao Bacharelato Elemental e os dous últimos ao Superior. 

Había unha Reválida ao remate de cada ciclo. 

2. Conexións matemáticas no tempo da ditadura 
 

Sinalamos algúns elementos do contexto educativo a primeiros dos anos 60: 

 

• Existía censura e represión: Os libros de texto pasaban a censura xeral e 
requirían a aprobación previa e explícita do Ministerio. 

• Nos cursos inferiores aplicábanse frecuentemente castigos físicos e psicolóxicos 
dun xeito arbitrario. 

• Moi selectivo: Exame de ingreso, reválidas de 4º e 6º e selectividade en Preu (3 
probas en 4 anos). Xa no 1º curso (11 anos) se diferenciaba o Bacharelato 
Técnico do Xeral. 

• Maior valoración do docente de Matemáticas co resto do profesorado. Salario 
escaso e condicións deficientes de traballo. Pluriemprego. 

• As matemáticas usábanse intensamente como xustificación da xerarquización 
social. 

 

En xeral, aquelas conexións con temáticas non relacionadas directamente cunha 
utilidade social concreta tiñan moito menos peso que na actualidade. Non se 
malgastaban  moitas páxinas nin en recreacións matemáticas, nin en lecturas que 
distraeran a atención da propia materia. Aínda así temos un número significativo de 
conexións, certamente moito máis elevado no caso das relacionadas con aplicacións 
concretas. 

 

2.1 Conexións coa historia do coñecemento 

Este apartado estaría aparentemente valeiro se pensáramos nun 
coñecemento exclusivamente aplicado. Aínda que en número moi 
inferior ao actual, achamos algúns exemplos: 

 

En [15] (figura 1), pp-166-7, preséntase unha LECTURA de cerca 
de dúas páxinas sobre a historia do coñecemento aritmético nas 
civilizacións mediterráneas, principalmente en Grecia, que se 
ilustra cun mapa do Mediterráneo Oriental e que remata co 
seguinte exercicio: 

• Trazar un mapa no que se indiquen os lugares e as 
correntes científicas mencionadas nesta lectura. 

Vexamos novos exemplos, observando tamén o estilo e contido da presentación:  
 

En [18], p. 96 na sección de MISCELÁNEA trátase da contribución dos gregos á 
Aritmética facendo mención explícita de Arquímedes, Pitágoras e Euclides. Xusto 
despois de mencionar que no imperio romano se calculaba mediante o uso de táboas e 
ábacos, finaliza afirmando que:  

• O triunfo do cristianismo contribuíu ao avance cultural. A paz dos claustros 
creou un ambiente moi propicio para que as almas selectas se dedicaran á  
serena contemplación da verdade. 
 

Vemos un chisco ao Nacional Catolicismo, pouco frecuente nun texto de Matemáticas. 
Nos anos sesenta o peso da Igrexa no ensino era moi forte. Os centros públicos, 
chamados centros oficiais, tiñan só un 18% do alumnado, fronte ao 35% dos que 
dependían da Igrexa e ordes relixiosas, nese tempo estatisticamente separados dos 
centros privados que supuñan un 10% del total. O 37% restante era alumnado 
matriculado por libre (datos do curso 1962/63 obtidos da páxina www.ine.es). 
 
Nesa mesma obra [18] p. 51, pódese ver outra mostra que suxire certa proximidade co 
réxime. Para demostrar a utilidade das gráficas funcionais escolle as taxas de 
mortalidade infantil. Curiosamente o período seleccionado comeza en 1936, cun forte 
aumento inicial por razóns obvias, e remata en 1953. 
 
Finaliza co seguinte comentario: 
 

• Interesante cadro sobre a mortalidade infantil que demostra o considerábel 
avance sanitario en España. 

 

2. 2 Conexións relacionadas coa xestión comercial 

 

A escaseza de estudantes que obtiñan o título de Bacharel Elemental facía que con esa 
titulación fora bastante doado conseguir traballo nas empresas que se xeraban nunha 
economía en expansión como a española. Por esta razón esixíanse xa nos cursos 2º e 3º 
coñecementos aplicados de cálculo de intereses, impostos, letras de cambio, 
anualidades, etc. Nos exemplos, moi abundantes e presentes na totalidade dos textos 
consultados, vese o gran peso e o nivel de complexidade deste 
tipo de contextos comerciais. 
 
En [8] (figura 2) encontramos o seguinte problema comercial: 

• 490. Os 5/8 dun capital colocado ao 3,2% de interese 
simple, produciron 74,40 ptas. en 9 meses. Deséxase 
saber de que capital se trata.  
 

Vemos outro exemplo, neste caso do texto de R. Sanjuán [16]:  

• Un capital colócase a interese simple: 2/3 ao 4 por 100, 1/6 ao 4,5 por 100 e o 
resto ao 5 por 100. Despois de 18 meses retíranse 27.232 ptas., a totalidade do 
capital e intereses producidos. Achar o capital.  

 

A Aritmética Comercial desaparecía no Bacharelato Superior, orientado esencialmente á 
preparación do acceso á Universidade. A súa continuación derivábase aos estudos 
técnicos de Comercio. 

2.3 Conexións relacionadas coa vida cotiá 

Observamos en varios textos do Bacharelato Elemental apartados dedicados ao cálculo 
mental co obxectivo de que o alumnado adquirira destrezas neste tipo de cálculo desde 
unha idade temperá. No texto de Segura [17] para o primeiro curso, vemos o seguinte 
exemplo práctico: 

CÁLCULO MENTAL 

 Se para pagar Se entrega un billete de A volta Ascende a  

1. 17 ptas. 50 ptas ..... ptas. (33) 

2. 26,50 pías. 50 ptas. ..... ptas. (23,50) 

3. 32,25 pías. 100 ptas. ..... ptas. (67,75) 

4. 8,45 ptas. 100 ptas. ..... ptas. (91,55) 

5. 326 pías. 500 ptas. ..... ptas. (174) 

6. 758 ptas. 1 000 ptas. ..... ptas. (242) 

Os exemplos máis ou menos próximos a situacións cotiás, por exemplo en relación ás 
compras domésticas, realizar cambios, emprego de moedas con unidades e subunidades, 
etc., son típicos daquela época, e por tanto moi abundantes. É evidente que non só 
cambiaron a moeda e o custo dos productos. Atopamos exercicios moi semellantes a 
outros de hoxe en día, pero tamén outros cun enunciado que hoxe non sería aceptábel. É 
unha mostra da importancia dos cambios sociais, que é un dos aspectos cara o cal 
diriximos o noso estudo. 
 
Os seguintes exercicios están no texto [13] de primeiro curso: 

• Para pagar una débeda de 
4
3

56  pesetas entregamos 
5
2

80  litros de viño de 
2
1

2  

pesetas o litro. Canto resta por pagar? 
 

• Un obreiro bebe 
5
7

5  litros de viño cada semana. Canto lle custará o viño 

consumido en 4 semanas, se se paga a 2,85 pesetas o litro? 

 
Do texto [8] extraemos os seguintes exercicios: 

• 528. Mestúrase viño de 5 ptas. o litro con viño de 6,50 ptas. o litro. Que 
cantidade da primeira clase hai que engadir a 80 litros da segunda para que 
vendéndoo a 6 ptas. se gañe o 10 % da compra? 

 

• 530.Tense un viño de 8 ptas. o litro e quérense preparar 75 litros da súa 
mestura con auga, de xeito que resulte ao prezo de 6,50 ptas. o litro. Que 
cantidade de viño e de auga se deben mesturar para conseguilo? 

 

En moitísimos problemas empregábase o viño como obxecto de intercambio ou de 
negocio, o que nos demostra a súa importancia naquel tempo. Era unha actividade 

esencialmente artesanal cunha producción e comercialización de pequena ou mediana 
escala. 
 
Non só o número e formato deste tipo de problemas variaron desde entón. Nos 
enunciados obsérvanse algunhas mostras dos cambios que se produciron nos temas de 
interese, na linguaxe e nas prioridades daquela e da sociedade actual, como vemos nos 
seguintes exercicios que se achan respectivamente en [6] y [13]. 
 

• Unha señora quere obsequiar, o día do seu aniversario, a cada un dos seus  17 
sobriños cun cuarto de polo. Cantos polos debe matar? 

• Un neno aforrou 84 pesetas; das que dá 
7
2  para as Misións e os 

5
2  para os 

pobres. De canto pode dispor para os seus gastos persoais? 
 

Igual que hoxe en día, había prestamistas que se aproveitaban das necesidades e das 
trampas legais e non tan legais, nin daquela nin hoxe. Posibelmente para tratalo 
explicitamente, en [8] aparece o seguinte exercicio: 

• A que rédito presta o seu diñeiro un usureiro que pide 5 céntimos diarios por 
cada 5 pesetas prestadas? 

 

Nos textos de Reválida aparecen tamén exemplos curiosos. No 
seguinte problema da Reválida de 4º (figura 3), mestúrase un 
contexto de móbiles cun transfondo case policiaco [21]: 

• Un camión produce un accidente mortal a 60 Km. dunha 
cidade; inmediatamente avísase á policía da cidade, que 
sae ao instante nun coche, a unha velocidade media de 100 
Km./h., en persecución do camión; o cal, á súa vez empeza 
a fuxida, levando nela unha velocidade promedio de 75 
km./h. Canto tempo tardará en ser alcanzado o camión? 

 
2.4 Conexións xeométricas 

Unha das primeiras cuestións que se observan nos textos desa época é a importancia da 
Xeometría Clásica en tódolos cursos, cunha extensa amplitude de temas e un rigor 
deductivo notábel. En canto ás conexións que se establecen da Xeometría con outros 
campos, destacan as referentes á topografía, moi abundantes. Se ben moito menos 
numerosas e de moita menor amplitude ca na actualidade, nalgúns textos aparecen outro 
tipo de conexións da Xeometría, como vemos nos seguintes exemplos:  
 

En [9] vemos un apartado dedicado á sección áurea. Despois da definición continuaba: 

• O feito de presentarse a sección áurea en moitas figuras e corpos xeométricos, 
fixo que os antigos a designaran con ese nome para indicar a riqueza das súas 
aplicacións.  

 
Ese apartado dedicado á sección áurea consta de catro páxinas onde se inclúe a 
obtención da parte áurea dun segmento e a construcción do decágono e do pentágono 

regulares. Chamounos a atención que, recoñecéndose a riqueza das súas aplicacións, 
non mencionara explicitamente ningunha, como podería ser o rectángulo áureo, a 
sucesión de Fibonacci, nin ningunha outra. 
 
Tamén de [9] extraemos un apartado dedicado á cuaterna armónica. Parte dun triángulo, 
as bisectrices interior e exterior dun vértice e os cortes co lado oposto, onde se forma 
una cuaterna armónica. Xustifica o seu nome da seguinte forma: 

• A razón desta denominación é porque se se pulsan catro cordas de lonxitudes 

correspondentes aos segmentos da proporción 
NB
NA

MB
MA ==== , dan un acorde 

perfecto como: do, mi, sol, do. 

 

Como noutras situacións, desde o punto de vista actual, a conexión con outras ramas do 
coñecemento é moi reducida. Cunha frase ou pequeno parágrafo rematábase a conexión 
explícita. 
 
Nas XIV JAEM [1], un equipo dirixido por Covadonga Rodriguez-Moldes presentou 
unha comunicación sobre os triángulos de Relaux e o seu uso na aula. Xa podemos 
observar unha referencia a este tipo de triángulos no libro de Segura [18] (figura 4). 
Neste texto, móstrase un triángulo de Relaux (sen mencionar o seu nome nin chamarlle 

triángulo) observando que esa figura está construída con seis arcos de circunferencia 
tanxentes e que ten largo constante.  
 

 

2.5 Outras conexións. Pasatempos e problemas recreativos 

Tamén encontramos exemplos nese período deste tipo de actividades. A súa inclusión, 
se ben en moita menor cantidade ca nos textos actuais, demostra o interese dalgúns 
autores por incorporar materiais que poidan resultar de entretemento matemático. Deste 
tipo, e de novo en [18], atopamos o agora coñecido problema da división dun cadrado 
en 64 cadrados que é, aparentemente, congruente co rectángulo de 65 cadrados.  

2.6 Aplicación das matemáticas 

Volvemos de novo a [9] (p.220)  para comprobar as características e formato no que se 
mostraba a conexión da Matemática en xeral coas ciencias naturais e sociais: 

Este último exemplo indícanos que a Matemática é un auxiliar ou instrumento  
necesario no estudo doutras ciencias, como as Ciencias Naturais, a Xeografía 
Política e Económica, a Física, a Química, etc. 

Así, nas Ciencias Naturais empregamos coñecementos matemáticos ao 
interpretarmos o valor da presión atmosférica dun lugar, ao calcular a 
composición da agua, do aire ou das substancias minerais, averiguando que 
tanto por cento dos diversos elementos entran na súa constitución. Así mesmo,, 
con frecuencia serve para caracterizar aos minerais a forma xeométrica 
determinada que presentan os seus cristais. 

En Xeografía Política, a Matemática apréndenos a calcularmos a densidade de 
poboación dun país. rexión ou provincia; o crecemento ou decrecemento desa 
mesma poboación; a distribución ou tanto por cento dos habitantes segundo as 
distintas profesións, ou ben segundo o idioma, a raza, a relixión, etc. 

Os datos estatísticos que proporciona a Xeografía Económica serven para 
determinar o grao de riqueza dunha nación. A Matemática diranos como han de 
se  interpretar eses datos e a maneira de representalos graficamente para que 
sexan máis expresivos. 

A Física e a Química servense tamén con moita frecuencia de coñecementos 
adquiridos en Matemáticas. 

Desde un punto de vista actual este texto resalta aspectos evidentes e, pola contra, non 
menciona outros que hoxe son moi relevantes. En calquera caso, móstranos o enorme 
cambio que se produciu na xestión da información numérica e a abundancia actual de 
ferramentas para tratar esa información, coa fin de mostrala de maneira gráfica. 

3. Conexións matemáticas no tempo do final da ditadura 
3.1 A época da Matemática Moderna 

No período de 1960 a 1978 a Matemática educativa cambiou notabelmente tanto pola 
reforma estrutural que substituíu ao antigo Bacharelato polas etapas EXB-BUP/FP, 
como pola chegada da Matemática Moderna. Porén non foi a única mudanza destacábel 
no sistema educativo, xa que houbo en España unha serie de importantes cambios 
sociais. Unha mostra delo reflíctese no aumento espectacular do alumnado (multiplicou 
case por 2,5 de 1962 a 1970) que absorbe maioritariamente o ensino público, o cal pasa 
de ter o 18% do alumnado no curso 62-63, ao 35% no 70-71, e case ao 65% no 79-80. 
Chegaron eses cambios aos libros educativos? 
 
A Matemática Moderna foi unha corrente que se estendeu en case todo o mundo 
occidental e guiou o currículo das Matemáticas entre os anos 1955 e 1980. Un dos seus  
obxectivos era o de dar un pulo á matemática avanzada, seleccionando e dirixindo, 
desde as primeiras idades, ao alumnado cara o coñecemento das estructuras matemáticas 
co obxectivo de conseguir elites que no mundo occidental puideran desenvolver alta 
matemática. As xustificacións para transvasar os estilos e contidos simplificados dos 
matemáticos universitarios ao ensino primario e medio, facían fincapé en que boa parte 
das tarefas de cálculo que se necesitaban ata entón, e razón última de moita da 
matemática educativa existente, se estaban volvendo innecesarias. Ademais argüían que 
resultaba máis pedagóxico usar técnicas matemáticas de tipo estrutural porque se 
asemellaban máis ao modelo natural de aprendizaxe dos nenos que os modelos clásicos 
de ensino da Matemática, e que as investigacións de Piaget sobre a aprendizaxe 
aparentemente demostrábano, sen chegar a contrastar ese argumento cun estudo da 
imprantación dese novo currículo. 
 
En España a Matemática Moderna entra suavemente no currículo no ano 1965, 
xustificándose nos avances didácticos que incorporaba. Así, o texto da editorial Anaya 
[6], subtitulábase “a nova didáctica na matemática”, se ben a maioría de libros e 
profesorado non incorporou a Matemática Moderna ata a reforma do ano 1970, onde o 
currículo se orienta totalmente baixo o prisma da Matemática Moderna, titulándose 
desta forma moitos textos escolares. Modificouse a estrutura do sistema educativo o que 
implicou un verdadeiro cambio, como por exemplo na eliminación de probas selectivas 
(incluso nas de acceso á Universidade, desaparecidas no ano 1972 e moi reducidas no 
71 e no 73), ou no paso dun bacharelato de seis anos a outro de tres. Polo carácter 
progresivo da implantación, o currículo do BUP non se estableceu ata 1975 coincidindo 
co auxe das protestas sociais, pero tamén cos anos de esplendor da Matemática 
Moderna. 
 
En que medida a Matemática Moderna provocou un cambio nos libros de texto e na 
actividade académica nas aulas, en relación coas conexións da Matemática con outras 
áreas?  
 
Con carácter xeral, para a Matemática Moderna as conexións eran pouco importantes ao 
se centrar na propia Matemática, especialmente nos aspectos máis estructurais. A 
Xeometría quedou moi reducida e igual sucedeu coa maioría das aplicacións das 
Matemáticas. Conectar as Matemáticas era dalgunha maneira desvirtuala, volvela cara 
afora cando o que interesaba era reforzar o seu aspecto máis formal. Os algoritmos 
foron postos tamén en tela de xuízo ao se centrar máis no propio contido e o seu 
significado intrínseco. Incluso os aspectos históricos deixaban de teren relevancia, posto 

que o que importaba non era a continuidade cos procedementos antigos, era a 
modernidade da propia matemática. Unha nova matemática para un mundo de novos 
individuos! Abaixo Euclides! (foi o grito simbólico de J. Dieudonné). Para que 
mencionaren a Arquímedes, a Pitágoras, a Euclides ou a Gauss se representaban unha 
matemática obsoleta? 
 
Sinala Sierra [19]  

Case todos os libros analizados neste período reflicten o espírito da época, en 
canto á concepción das Matemáticas. É interesante resaltar que, aínda que os 
promotores da reforma, Papy e Dieudonné entre outros, sinalaron que as 
Matemáticas están por todas partes e que son un instrumento para comprender a 
realidade, en escasas ocasións nas súas obras dedicadas ao ensino, aparecen as 
Matemáticas para interpretar fenómenos doutras ciencias. Igual sucederá no caso 
español cos libros de texto deste período, o que vai marcar toda unha xeración de 
profesores e alumnos que transmitirán e asimilarán, respectivamente, unhas 
Matemáticas sen conexión con outras ciencias e fenómenos. 

 

Comparando co período dos anos 60 practicamente desapareceron os exercicios de 
cálculo aritmético e, sobre todo, os de relación coa súa utilidade práctica antes 
mencionados, sendo substituídos por problemas case exclusivamente de Matemáticas. 
Dependendo da editorial e curso podían de feito chegaren á total desaparición de todo 
tipo de conexións externas, como en [20], onde se ocultan tódalas referencias que non 
sexan da propia Matemática. Nin nas derivadas se ven referencias explícitas á Física, ao 
non apareceren nin corredores nin ciclistas, movementos de caída ou movemento 
circular. As escasas ecuacións do movemento espazo-tempo que presentan non teñen 
unidades de lonxitude e só se conserva o segundo como unidade para medir o tempo.  
 
3.2 Outros cambios nas aulas de Matemáticas 
 
O cambio na metodoloxía de aula foi menos evidente que o do currículo. É certo que a 
demanda de profesorado permitiu a incorporación de moitos profesores recentemente 
licenciados que adoitaban reproducir as técnicas aprendidas nas Facultades. En canto 
aos castigos físicos mencionados o cambio foi tan rápido como o do currículo. A 
efervescencia social e o aumento da poboación escolar notouse, e moito, na 
conflictividade nas aulas sendo especialmente intenso nas cidades e maior nuns barrios 
que noutros.  
 
3.3 Exemplos de grupos que se abriron á sociedade 
 
En Galicia un grupo de profesores de Matemáticas, o colectivo Vacaloura [7], deixou o 
lastre dunha tradición de centos de anos de marxinación da lingua galega no ensino, 
completamente erradicada no franquismo, para aproximar a Matemática á sociedade. 
Desgraciadamente trinta anos despois, en toda a Primaria e Secundaria o goberno 
galego acaba de prohibir o uso do galego nas aulas de Matemáticas. Parte do colectivo 
pretendía realizar esa aproximación á sociedade incluíndo tamén problemas reais con 
temas como o paro, o tráfico e os atascos. Outra parte, na tradición da Matemática 
Moderna, opinaba que os problemas de Matemáticas son xerais e non particulares. Ao 
final algunhas daquelas propostas incorporáronse con certa timidez.  
 
Colectivos máis decididos á introducción de contextos foron os do Grup Zero de 

Barcelona e o Grupo Cero de Valencia, traballando na dirección contraria á da 
Matemática Moderna ao asumiren de partida a concepción da fenomenoloxía didáctica 
de Freudenthal, tan implicada nas conexións das matemáticas. O Grupo Cero realizou 
unha serie de propostas alternativas que se plasmaron en dous libros de texto para 1º e 
2º de BUP editados nos anos 1977 e 1979 respectivamente, sorprendentes polo seu 
deseño, pola súa orixinalidade á hora de prantexar a actividade na aula, e polos 
exercicios que incorporaban. Fixarémonos en dúas das súas conexións. A primeira está 
en [11] p. 48 e fai referencia aos salarios. O ensino fora pouco valorado 
economicamente en contraste coa súa boa valoración social. Para traballar con distintas 
funcións, contrasta os salarios dun oficial de banca, un subtenente e un mestre no 
período 1968-1975, engadindo á táboa a evolución do beneficio bancario, tema este 
último de polémica actualidade. 

 
Para o capítulo de trigonometría escolleran un tema que entón non fora demasiado 
divulgado e que o tempo case o borra, se non fose que acontecementos máis recentes o 
lembraron. 
 

A catástrofe do Urquiola  úsase como fío introdutorio do estudo das funcións circulares 
e a trigonometría en [11] p. 100 (figura 6), dando toda unha lección de conectar as 
Matemáticas con outras temáticas: En maio de 1976 un petroleiro choca na Coruña 
cunhas agullas non sinaladas nas cartas náuticas. O comandante marítimo ordena a 
inmediata saída da ría no peor momento xa que, ao estar a marea baixa, o casco ábrese 



 11 

vertendo 100.000 tm. na produtiva ría coruñesa. Moitos dos erros volverían a se 
producir no petroleiro Mar Egeo, que derramou 67.000 tm. a 3 km. de onde o fixo o 
Urquiola. E non hai moitos anos repetiríanse os mesmos erros na catástrofe do Prestige.  

Remataba o texto da primeira páxina do problema da catástrofe da seguinte forma: 

É triste e lamentábel que hoxe coma onte, a pesar da electrónica, sigan sendo os 
buques coas súas quillas e os mariños mercantes coas súas vidas quenes vaian 
“descubrindo” os obstáculos submarinos .... 

 

Traballos realizados nos anos 2003 e 2004 arredor do Prestige, como o realizado por un 
dos autores deste traballo [14], son herdeiros daquela actividade do Grupo Cero. 

4. Conclusións 
 

• Observar as conexións nos libros de texto proporciona información sobre como é a 
sociedade do momento. Tamén corrobora a idea da súa utilidade na aula. Só un 
cúmulo de intereses e erros de todo tipo alonxou, na época da Matemática Moderna, 
eses contextos das aulas de matemáticas. Contextos que si foron usados antes e 
despois da etapa da Matemática Moderna aínda que nos anos 60 non estaban 
metodoloxicamente moi desenvolvidos. 

 

• Outras veces úsanse os contextos para reflectir un interese de tipo cultural ou social. 
Neste caso o cambio con respecto a hai 50 anos é moi significativo. 

 

• A necesidade de cálculo reduciuse notabelmente en todos estes anos: o selecto grupo 
de alumnado que conseguía o título de Bacharel Elemental debía saber resolver 
razoabelmente ben moitos problemas que hoxe non resultan tan importantes pola 
existencia de, por exemplo, calculadoras, balanzas que proporcionan o prezo total a 
partir do prezo unitario, e follas de cálculo que incorporan fórmulas que automatizan 
o cálculo. 

 

• Resulta interesante observar as enormes diferenzas entre distintos textos escolares 
no emprego de conexións da Matemática. Este feito demostra que tamén durante o 
franquismo o profesorado non era monolítico na maneira de actuar 
metodoloxicamente. Tampouco o era en canto á concepción da importancia da 
matemática educativa para a formación de alumnos e alumnas capacitados para 
interpretar a sociedade presente e futura, que é un dos retos máis interesantes das 
conexións da matemática nas aulas. 

